
Къабарты-Малкъар Республиканы 
Башчысы Казбек Коков Москвада 
РФ-ни Къырал советини Президи-
умуну кенгертилген жыйылыууна 
хазырланыу жаны бла семинар-
кенгешге къатышханды. Тюбешиуге 
къошулгъанла Президентни адми-
нистрациясыны таматасыны бирин-
чи орунбасары Сергей Кириенко 
бла битеулю билим бериу бёлюмде 
регионланы алларында тургъан бор-
чланы сюзгендиле.  Баш спикерле 
РФ-ни жарыкъландырыу министри 
Сергей Кравцов, РФ-ни Президен-
тини болушлукъчусу, РФ-ни Къырал 
советини секретары Игорь Левитин, 
РФ-ни Правительствосуну Председа-
телини орунбасары Татьяна Голикова 
болгъандыла.

Иш башха-башха билим бериу 
ызлада алты къауумда бардырыл-
гъанды. Къабарты-Малкъарны Баш-
чысы республикада «къошакъ билим 
бериу эм сабийлени юйретиу» деген 
ызны туура этгенди. Ол бёлюмде 
онтёрт келечи ишлегенди, ол санда 
Севастопольну губернатору Михаил 
Развожаев, Тула областьныкъы 
– Алексей Дюмин, Курск область-
ныкъы – Роман Старовойт, Саратов 
областьныкъы – Валерий Радаев, 
Жаш тёлюню ишлери жаны бла 

федерал агентствону таматасы Ксе-
ния Разуваева, Москва бла Москва 
областьны билим бериу бёлюмюню 
келечилери. Жыйылыугъа къошул-
гъанла бу ызны айныууну юсюнден 
сёлешгендиле, регионлада жашауда 
бардырылгъан жетишимли сынамла-
рын ачыкълагъандыла.

Къабарты-Малкъар Республи-
каны билим бериу системасында 
сабийлеге къошакъ билим берген 23 
организация,  Сабий чыгъармачы-
лыкъны «Кюн шахар» академиясыны 
къурамында къошакъ билим берген 
ара, «Кванториум» сабий технопарк, 

«Антарес» регион ара, элледе битеу-
лю билим берген организациялада 
69 «Точка роста» билим бериу арала, 
Нальчик шахар округну 33-чю номер-
ли школуну мурдорунда «IT-клуб» 
цифралы айнытыу ара, 123 школ 
спорт клуб, аладан 82-си федерал 
реестрге къошулупдула, жумушла-
рын тындырадыла.

Къошакъ билим бериуде фахмулу 
сабийлени ачыкълау эм ёсдюрюу 
бек магъаналыды. «Сириус» билим 
бериу ара оператору болгъан фахму-
лу сабийлени къырал информация 
ресурсунда Къабарты-Малкъардан 

624 школчу эсепдедиле, ала Бите-
уроссей эришиулени алчылары эм 
призёрлары болгъан сабийледиле. 
Пансион низамда ишлеген Сабий 
чыгъармачылыкъны «Кюн шахар» 
академиясыны къурамында болгъан 
фахмулу сабийлени лицейинде толу-
сунлай къырал ырысхыгъа 2020-2021 
жылда КъМР-ни 104 шахарындан 
бла элинден 269 школчу окъуйдула. 
2021 жылда 18 лицейчи школчуланы 
Битеуроссей олимпиадаларыны 
регион урумуну алчылары болгъан-
дыла, 3-сю – «Большая перемена» 
эм «Большие вызовы» Битеуроссей 
конкурсланы.

Школчуланы, фахмулу жаш тё-
люню эм устазланы кёллендирирча 
шартладан бири Къабарты-Малкъар 
Республиканы Башчысы школчуланы 
Битеуроссей олимпиадаларында хор-
лагъанлагъа, аланы устазларына эм 
жаш алимлеге 2021 жылда биринчи 
кере къурагъан премиялары боллукъ-
ду. 2021 жылда аны 5 жаш алим, 53 
устаз эм 55 школчу аллыкъдыла. 

РФ-ни Къырал советини кенгер-
тилген жыйылыуунда жыйымдыкъ 
докладха семинар-кенгешни эсе-
плерине кёре предложенияла кийи-
рилликдиле.

КъМР-ни Башчысы Казбек Коков Халкъла 
аралы «Аскер-2021» деген аскер-техника форумну 
ишине къатышады, ол Россей Федерацияны Сауут-
ланнган кючлерини «Патриот» деген аскер-патриот 
культура паркында бардырылады.

Форумну Россей Федерацияны Президент Вла-
димир Путин ачханды, къыралны оноучусу кесини 
алгъыш сёзюнде былай айтханды: «Форумну 
чеклеринде 28 мингден артыкъ шёндюгюлю тех-
никадан бла сауутдан, ол санда атдырылыучуладан 
артиллериягъа дери, танкла, аскер самолётла да 
кёргюзтюлгендиле. Аланы асламысы керти уруш 
баргъан кезиуледе сыналгъандыла, кеслерини 
ышаннгылыкъларын эм къыйматлылыкъларын 
кёргюзтгендиле. Россейни къоруулау-промыш-
ленность  комплексин эм Аскер кючлерин  жангы 
технология мурдорда айнытабыз, бизни илмуну 
жетишимлерини мурдорунда, фундаментальный 
тинтиулени программаларында, ол себепден фо-
румда аллай бёлюмлеге аслам эс буруллукъду, 
артыкъда аскерге искусственный интеллектни эм 
робототехниканы, связьны жангы системаларын 
эм управленияларын, башхача айтханда, аллай 
компонентлени кийиребиз, аскер кючлери дунияда 

эм кючлю къыралланыкъыча, бизни Сауутланнган 
кючлерибиз да алай боллукъдула».  

РФ-ни Къоруулау министри Сергей Шойгу бил-
диргеннге кёре, форумгъа 97 къыралны келечиси 
къытышады, аны чеклеринде Россейни Къоруулау 
министерствосу 500 миллиард сом багъасы 45 
къырал контрактха къол салыргъа умут этеди.

«Армия 2021» форум  башда сагъынылгъан 
жерде 28 августха дери барлыкъды, андан сора 
Кубинка аэродромда, «Алабино» полигонда эм 
битеу аскер округлада да.

Форум бла бирге 22 августдан  4  сентябрге дери 
VII Халкъла аралы аскер оюнла бардырыллыкъ-
дыла, ары 44 къыралны командасы къатышады.

Къабарты-Малкъарда  Халкъла аралы аскер 
оюнланы бир кезиую ётеди - «Минги тауну тогъайы» 
деген конкурс. Анга Россей, Къытай, Пакистан, 
Къазахстан, Армения, Абхазия, Узбекистан  эм 
Индия къыралладан альпинистле къатышадыла.

Бюгюн окъуна Казбек Коков   форумну  чекле-
ринде «Къоруулау-промышленность комплексде  
халкъ мюлкде хайырланырыкъ шёндюгюлю 
товарланы чыгъарыу (диверсификация). Про-
мышленностьну мурдорун заманны излемине кёре 

тюрлендириу» деген экинчи конгрессни  ишине 
къатышханды. Ол форумну баш илму ишчи про-
граммасына саналады, кеси да Россей Федера-
цияны Президентини буйрукъларын толтуруу бла 
байламлы производство иш бла кюрешгенлеге  
къырал болушлукъ эм къоруулау-промышлен-
ность комплексде диверсификация этер мурат 
бла бардырылады.

Конгрессге къатышханла озгъан жылда ётген 
диверсификацияны кёрюмдюлерине къарагъан-
дыла, шёндюгю болумла бла шагъырейленнген-
диле эм къоруулау-промышленность комплексни 
мындан ары айнытыу жолларын сюзгендиле. Кё-
тюрюлген сорууланы ичинде транспорт комплекс, 
саулукъ сакълау, чыгъарыучу промышленность, 
радиоэлектроника,  отлукъ-энергетика комплекс, 
экология, эл мюлк, кемеле ишлеу эм башха бёлюм-
ле болгъандыла. Форумну  кёрюмдюлерине кёре, 
къоруулау- промышленность комплексни бириги-
улерини эм РФ-ни регионларыны оноучулары бла 
келишим этилликди.

КъМР-ни Башчысыны бла 
Правительствосуну пресс-службасы

КъМР-ни Башчысы Каз-
бек Коков «Единая Рос-
сия» политика партияны ХХ 
съездини пленар жыйылы-
ууна къатышханды. Анда 
партияны Къырал Думаны 
сегизинчи чакъырылыууна 
айырыулагъа хазырлагъан 
халкъ программасы къа-
был кёрюлгенди. 

Пленар жыйылыугъа Рос-
сейни Президенти Вла-
димир Путин, «Единая 
Россияны» председатели 
Дмитрий Медведев, парти-
яны Генсоветини секретары 
Андрей Турчак, «Единая 
Россияны» Баш советини 
таматасы Борис Грызлов, 
РФ-ни къоруулау министри 
Сергей Шойгу, «Единая 
Россияны» Къырал Думада 
фракциясыны башчылары, 
РФ-ни Правительствосуну, 
Федерация Советни келе-
чилери да къатышхандыла. 

Казбек Коков съезд бо-
шалгъандан сора кесини 
Инстаграмда бёлюмюнде 
къырал башчыны пленар 
жыйылыуда сёлешиуюню 
юсюнден оюмун билдир-
генди: «Халкъ программа-
ны къурауну баш магъана-
сы – жамауат бла байлам-
лы болууду.  Владимир Вла-
димирович аны энтта да 

бир кере чертгенди: «Халкъ 
бла аны къууумларыны 
юсюнден ачыкъ сёлеширге 
керекди. Жаланда ма алай 
бла билирге эмда ангы-
ларгъа боллукъду инсан-
ларыбызны жарсыуларын, 
къайгъыларын да. Андан 
сора уа аланы оюмларын, 
башламчылыкъларын пар-
тияны айырыула аллы про-
граммасына кийирирге 
тийишлиди»,-дегенди. 

Россейни Президенти 
дагъыда «Единая Россия» 
регионлада айырыучула 
бла тюбешиуледен, тю-
зюнлей эфир бла ушакъ-
ладан сора жарашдыр-
гъан магъаналы социал 
мадарланы бир къауумун 
туура этгенди. Аланы ара-
сында уа пенсиячылагъа 
бла сабийли юйюрлеге  бо-
лушлукъгъа ахча бериуню 
юсюнден оноу да барды 
(бир кере). Къырал башчы 
къыяулары болгъанланы 
иш бла жалчытыуну энчи 
программасын жарашды-
рыргъа, адамны борчу бар 
эсе, аны социал тёлеуле-
ринден алыргъа эркин эт-
меуню закон бла бегитирге 
кереклисин белгилегенди. 
Дагъыда ол сабийлери 
болгъан юйюрлеге болуш-

лукъ кенгере барлыгъын да 
чертип айтханды. 

Гитче эмда орта бизнес-
ге, эл мюлкде уруннган-
лагъа себеплик этиу да 
магъаналы борчха санал-
гъанын да къатлагъанды 
Владимир Путин. Оюла 
тургъан юйледен кёчю-
рюуню юсюнден айта, ол 
жангы программагъа 2021 
жылны 1 январына дери 
эсепге тюшген юйле да 
кирликлерин эсгертгенди. 
Президент кесини сёлеши-
уюнде эллени, инфраструк-
тураны айнытыуну, элде 
жашауну игилендириуню, 
шахарда ырахатлы болум 
къурауну юсюнден да айт-
ханды. 

«Халкъ программаны 
къабыл кёрюу бюгюнлюк-
де адамларыбызны жар-
сытхан кёп кемчиликлени 
кетериуге бурулупду. Къа-
барты-Малкъарда да ала аз 
тюйюлдюле, аланы кетере 
барыу бизни баш ишлери-
бизден бири боллукъду», 
- деп чертгенди Къабарты-
Малкъарны Башчысы. 

КъМР-ни Башчысыны 
бла Правительствосуну 

пресс-службасы.

Бу кюнледе Нальчик шахар 
округну жер-жерли адми-
нистрациясында  брифинг 
болгъанды. Ол Шалушкагъа 
кирген жерде  "Северный" 
автовокзалны ачылыууна 
жораланнганды. Журналист-
лени сорууларына  шахарны 
мэри Таймураз Ахохов бла 
КъМР-ни транспорт эмда 
жол мюлк министрини орун-

басары Хадис Абазов жууа-
плагъандыла.

-Автовокзал ачылгъан би-
ринчи кюнден окъуна социал 
сетьледе, жамауатны ара-
сында да кёп тюрлю болма-
чы хапарла жюрюйдюле, бу 
тюбешиуню да ол хыйсапдан 
къурагъанбыз, - дегенди Тай-
мураз Ахохов. 

Ол шахарда битеу ишле 

да анда жашагъанлагъа тап 
болсун деген мурат бла этил-
генлерин айырып айтханды. 
Сёз ючюн, алгъыннгы 2-чи 
номерли вокзал кетерилип, 
алайда  машинала тыйгъыч-
сыз жюрюрча этилликди, 
кенг жол ишленирикди. 
Алайда бирле кеслерине уллу 
мекям неда сатыу-алыу ара 
сюерикдиле, деген хапарла 

уа терсдиле, дегенди мэр. 
 Муниципалла аралы 

маршрутланы тюрлендириу-
ню баш сылтауларын ангыла-
та, Таймураз Борисович ала 
кёп болгъанларын, ол тизме-
ге шахар тийрелени экологи-
ясы, къоркъуусузлукъну жал-
чытыу, терроризмге къажау 
мадарла окъуна киргенлерин 
айырып айтханды.

-Эски автовокзалны тий-
ресинде 500 машина тохтай 
эди, - дегенди ол. - Ала уа, 
кесигиз ангылагъандан, 
бир-бирлерине, башхалагъа 
да уллу чырмаулукъ эт-
гендиле. Террорчулукъдан 
сакъланыр онгла да бек аз 
эдиле. Республикабызны 
ара шахары машиналадан 
чыкъгъан уулу газ бла да бек 
кирленнгенди. Аны себепли, 
бу ишни башлардан алгъа, 
тюрлю-тюрлю оюмла сю-
зюлгендиле, ахырында бу 
оноугъа келгенбиз.

Хурметли жамауат!
28 эм 29 августда эрттенликде сагъат 

сегизден башлап ингир алада сагъат 
тёртге дери Нальчикде эл мюлк продук-
цияны ярмаркалары бардырыллыкъ-
дыла. Алада сатыу этерге сюйгенлеге 
жерле хакъсыз берилликдиле.

Ярмаркала тёрт жерде боллукъдула: 
Неделин орам, 8-чи юй, Мальбахов атлы 
орам, 30-чу номерли мекям (ипподром-
ну тийреси), Байсолтан улу атлы орам, 
35-чи номерли юй эмда Калинин орам, 
102-чи юй.

Бу ишге къатышыргъа сюйгенле Наль-
чик шахар округну администрациясыны 
nalchik@kbr.ru электрон почтасына за-
явка берирге керекдиле. Аны формасын 
интернетде табарыкъсыз: https://mcx.
kbr.ru/upload/medialibrary/6ec/zayavl-
yarmarki.docx.

Соруулары болгъанла бу телефон 
номерле бла сёлешсинле: 40-94-22 
(КъМР-ни Эл мюлк министерствосу), 
+7(960)426-05-57 - администрацияны 
специалисти.

Быллай ярмаркаланы тёрели халда 

бардырып турургъа умут барды. Абха-
зия майданда ярмарка уа алгъынча 
ишлерикди.

Быйыл Къабарты-Малкъарны эл 
мюлкюнде уруннганла саулай жангы 
техникадан бла оборудованиядан 
105 тюрлюсюн сатып алгъандыла. 
Ол былтыр бу заман бла тенглеш-
диргенде, 125 процентге кёпдю. 

Алай бла эл мюлкде къармаш-
хан биригиуле  62 трактор, мирзеу 

оргъан 12 комбайн алгъандыла 
- былтырдан эсе сегиз эм юч тех-
никагъа аслам. Эл мюлк техниканы 
жангыртыугъа лизинг амал да ахшы 
себеплик этеди. 

Сёз ючюн, быйыл республикада 
лизинг компанияланы хайыры бла 
210,5 миллион сомдан асламгъа  40 

техника бла обрудование алынн-
ганды. 

МАГОМЕТЛАНЫ Сулейман.

«Халкъ программаны къабыл кёрюу бюгюнлюкде адамларыбызны 
жарсытхан кёп кемчиликлени кетериуге бурулупду»

Регионлада битеулю билим бериу жаны бла 
борчланы тамамлаугъа – энчи эс

КъМР-ни Башчысы Халкъла аралы аскер-
техника форумну ачылыууна къатышханды

«Северный» шахарчылагъа не жаны бла да тап келликди» Тракторланы асламысы
жангыртылгъанды 

БИЛДИРИУ

Аш-азыкъ чыгъаргъанлагъа – 
ярмаркала

Магъаналы тема

«Школчуланы ашыгъып 
сакълайбыз, жангы умутла 
эмда сагъышла бла»

2 бет

Терсликсиз 
азап чекгенле

4 бет

КъадарПрофессионалла

3 бет

Сабийликден кёп къыйын-
лыкъла сынаргъа  тюшген 
бир адамны  юсюнденди бу 
хапарыбыз.  Ол да кимди 
дегенде, бу  кюнледе токъсан 
жылы толгъан  къабартылы  
акъсакъал Хасан Джамбола-
тович Абезивановду. 

 Жангы окъуу жыл башланыргъа артыкъ кёп 
къалмагъанды. Анга къалай хазырланнганыны 
эмда башха затланы  юслеринден биз Нальчикде 
генерал Зокаланы Валерийни атын жюрютген 8-чи 
номерли школну директору Ёлмезланы Зайнаф, 
Хочуланы Таукъанны къызы бла  ушакъ этгенбиз. 

Айырыула - 2021

3 бет

«Ахшылыгъынг 
къайтмай 
къалмайды...»

Ахыры.  
Аллы 1-чи бетдеди.

Кенгеш АНГЫЛАТЫУ

 Жангы окъуу жыл баш-
ланыргъа артыкъ кёп къал-
магъанды. Анга къалай ха-
зырланнганыны эмда башха 
затланы  юслеринден биз 
Нальчикде генерал Зокала-
ны Валерийни атын жюрют-
ген 8-чи номерли школну 
директору Ёлмезланы За-
йнаф, Хочуланы Таукъанны 
къызы бла  ушакъ этгенбиз. 

-Зайнаф Таукъановна, керти 
окъуна, окъуучуларыгъызгъа 
тюберге кёп заман къалмагъ-
анды. Не ишле тындыргъан-
сыз?

- Биз окъуу жыл бошалгъан-
лай окъуна алгъан эдик къолгъа 
ремонт ишлени. Кабинетлени, 
коридорланы бир-бир ата-ана-
ланы, окъуучуланы, устазланы 
да болушлукълары бла жан-

гыртханбыз. Бу эки къатлы 
мекям  хайырланылыргъа бе-
рилгенли иги кесек жыл болады. 
Махтанып айтхан сунмагъыз, 
мектепге таматалыкъ этип  баш-
лагъанымда, кёп зат бек осал 
халда эди. Поллары чирип, те-
резелери, эшиклери да бузулуп 
эдиле. Кемчиликлени бирлерин 
айт да, башхаларын къой. 

Ишни къолгъа алып, мекям-
ны терезелерин, эшиклерин, 
башын да алышындыргъанбыз. 
Кёп кабинетлеге тынгылы ре-
монт этилгенди. Арбазда ме-
кямгъа кирген жерде чырпыла, 
къуругъан терек бутакъла, тере-
кле, юлкюле да кетерилгендиле, 
жапма ишленнгенди. Окъуу 
юйню бир жартысын башха ор-

ганизация бийлеп тура эди да, 
аны да артха алгъанбыз.      

Дагъыда быйыл Долинскден 
Хасаниягъа дери жолгъа ас-
фальт сала эдиле да, аны хай-
ырындан мектепни къатында 
жаяу жол да тапландырылгъан-
ды,  жолчула  федерал ахчагъа 
ташладан ариу хуна ишлеп, 
тёгерекни бегитгендиле.

Спорт залыбызгъа да озгъан 
окъуу жылны аллында тынгылы 
ремонт этген эдик да, быйыл а 
сюртюллюк, бояллыкъ жерле-
рине къол жетдиргенбиз.

-Быйыл ненча окъуучугъуз 
боллукъду?

-Жангы окъуу жылда бизни 
окъуу юйге 565  жаш бла къыз 
келликдиле деп сакълайбыз, 
ол санда биринчи класслада  
75 сабий окъурукъду. Алагъа уа 

ишлерин уста билген, аны сюй-
ген устазла билим берликдиле. 
Педагогланы асламысы жаш 
адамладыла,  бийик билимли-
ледиле, ишлерин сюйгенледи-
ле, аны тынгылы тамамларгъа 
итиннгенледиле. Ол а, къууан-
дыргъаны бла бирге, ишибиз 
къураллыгъына да ышанды-
рады.

- Шёндю китапла бла жалчы-
тыугъа да уллу эс бурулады.

- Хау, аллай къайгъырыу бар-
ды. Быйыл республиканы мек-
теплери хакъсыз дерсликле бла 
100 процентге жалчытылынн-
гандыла. Ол жумуш тынгылы 
тамамланыр ючюн а битеу ке-
рекли окъуу китапла сатылып 

алыннгандыла, анга ахчаны уа, 
белгилисича, регионну Прави-
тельствосу бёлгенди. Ол санда 
ана тилледен, КъМР-ни гео-
графиясындан, тарыхдан эмда 
халкъланы культураларындан 
дерсликле боллукъдула.

   Ол жумушла «Билим бериу» 
федерал законну жашауда 
бардырыуну чеклеринде тын-
дырыладыла. Бирси жыллада 
«Школгъа окъуу китабынгы 
саугъала» деген акцияла къу-
ралып, фондла аланы хайыры 
бла да толтурулуп тургъандыла.

- Школугъузгъа бойсуннган  
сабий садны юсюнден да айт-
санг эди.

- Ары да иги кесек сабий жю-
рюрча жерле къуралыпдыла. 
Мында да гитчелени келирле-
рине хазырдыла, иги кесек зат 
жангыртылгъанды. Арбазда 
бийик назы терекле бар эдиле, 
аланы тамырлары асфальтны 
къобарып, сабийлеге, абадан-
лагъа да къоркъуу салып тур-
гъандыла. Аланы да къырдыр-
гъанбыз, арбазны тизгини бу 
кюнледе жыйыла турады. 

Школчуланы аш бла жалчы-
тыу уа къалай къураллыкъды?

 -Алгъын мектепни ашхана-
сы жокъ эди. Къатыбызда уа 
артыкъ уллу болмагъан мекям 
бар эди. Шахар администрация 
аны школну оноууна бергенден 
сора, тынгылы ремонт да этген-
ди. Энди анда аш хазырлагъан, 
адыр жуугъан отоула, башха 
кереклери бла кабинетле бар-
дыла. Сабийле ауузланнган жер 
да кенгди, жарыкъды. Ичин да 
жасагъанбыз. 

Ата-анала уа, жыйылып, са-
бийле школдан ашханагъа бар-
гъанларында, башларындан 
жауун, къар жаумазча  жапма 
ишлегендиле.  

-Жыл сайын жангы окъуу 
жыл бир жангычылыгъы бла 
келеди, быйыл а ол неди?

-Энчи кесибизни мектепни 
айтсам, бизде энди билим бери-
уге энчирек эс буруллукъду. На-
сып болуп, пандемия кетерилсе 
бек ыразы эдик. Ким не  айтса 
да, юйден телефон, компьютер 
бла  билим алыу иги тюйюлдю. 
Бизни сабийле алыкъа аллай 
чекге жетмегендиле. Андан 
сора да, хар сабийни ата-анасы 
юйлеринде ол дерсин этгенине 
бла къалгъанына бирча тынгы-
лы къараялмайды. 

 Сора  келир окъуу жылда тыш 
къыраллы тилден ЕГЭ борчлу 
халда боллукъду дегенлерин да 
эсге алыргъа керекди. Жарсыт-
хан зат да барды. Ол а малкъар 
тилден, информатикадан  сагъ-
атланы азайта баргъанларыды. 
Сёз ючюн, алтынчы классда 
быйыл бир сагъатны кем эт-
гендиле.

Кертиди, узакъ тау элде са-
бийле сёлешиу тилибизни би-
ледиле, шахар тийресинде 
жашагъанла уа ингилиз тилни 
иги биледиле ана тиллеринден 
эсе. Сабийле школгъа жюрюп 
окъусала, адабиятыбыздан, 
маданиятыбыздан дерследе 
бегирек тюшюнюрюкдюле деп, 
мен алай къарайма.

-Биринчи сентябрьде окъу-
учуланы, ата-аналаны да ал-
гъышларыкъса. Къаллай се-
зим бийлейди сени аны бла 
байламлы? 

-Окъуу жылны башланырын 
ашыгъып сакълайбыз, жангы 
умутла эмда сагъышла бла. 
Коллектив бир бирни хурметлеп, 
ангылап, ата-анала бла бай-
ламлыкъны тап къурап, бири-
гип ишлесе, муратларыбызгъа 
жетерикбиз, жетишимлерибиз 
да болурла, школубуз да ах-
шыланы санында айтылыр деп 
ышанама. 

Материал басмагъа хазырла-
на туруп, Ёлмезланы Зайнаф-
ны Хасанияда юч садикге да 
тамата этип салгъанларыны 
юсюнден белгили болгъанды.

ДАЛХАТЛАНЫ Марзият.

Орта школлада билим бериу 
иш санитар-эпидемиология 
излемлеге тийишлиликде бар-
дырыллыкъды, алай сабийлени 
юйден неда онлайн халда окъ-
утуугъа кёчюу а боллукъ тюй-
юлдю, дегенди Президентде 
сабийлени эркинликлери жаны 
бла уполномоченный Анна Куз-
нецова РФ-ни жарыкъланды-
рыу министри Сергей Кравцов 
бла тюбешгенинден сора. 

«Бизни оюмубуз алайды: 
биринчи сентябрьде сабийле-
ни бары да школгъа келирге 
керекдиле. Билим бериу учреж-
денияла бары да хазырдыла. 
Сабийле очно окъурукъдула», 
- деп чертгенди сабий омбуд-
смен.

Кузнецова айтханыча, ко-
ронавирус бла байламлы бо-

лум, вакцинация да бир жары 
кетмегендиле. Алай прививка 
магъаналы болгъанлыкъгъа, 
аны салыгъыз деп къысаргъа, 
аны этмеген педагоглагъа бла 
школчулагъа да башха кёз-
ден къараргъа жарамайды. 
«Акъылбалыкъ болмагъанла-
ны саулукъларына вакцина 
не зат этерге боллугъун биз 
билмейбиз. Аны жамауатха 
билдирирге керекди. Анга кёре 
ата-анала да кеслери оноу эт-
синле.  Кишини да къысаргъа 
жарамайды», - дегенди ол.

Сергей Кравцов да окъууну 
юйден бардырыуну юсюнден 
хапар жюрюмегенин белгиле-
генди. «Сабийле классларына 
келсинле, устазлары бла тю-
бешсинле – биз анга тийишли 
магъана беребиз. Жангы окъуу 

жыл школчулагъа, устазлагъа, 
студентлеге, аланы ата-анала-
рына да бек магъаналыды. Аны 
себепли дистанционный халда 
окъуу боллукъ тюйюлдю», - де-
генди министр.

Ол дагъыда регионлада би-
лим бериу организациялада 
саулукъну сакълаугъа энчи 
эс бурулгъанын, бу иш дайым 
контрольда тургъанын билдир-
генди.

«Жангы школ» деген про-
ектни республикада жамауат 
советини башчысы, КъМР-
ни Жарыкъландырыу, илму 
эмда жаш тёлюню ишлери 
жаны бла министерствосуну 
келечиси Марина Мизова айт-
ханнга кёре, бизде орта билим 
берген битеу учрежденияла 
биринчи сентябрьде ишлеп 

башларыкъдыла. Кеслери да 
Роспотребнадзорну болжаллы 
халда кийирилген мардалары-
на тийишлиликде.

«Единая Россия» партияда 
айтханларына кёре, аны депу-
татлары студентлени вакцина-
ция этиу бла байламлы эркин-
ликлерин къоруулагъандыла. 
ОНФ-ни келечиси, «Сириус» 
билим бериу араны башчысы 
Елена Шмелёва студентлеге 
вакцинаны борчлу халда са-
лыу излем кетерилирча мадар 
этгенди. Аны себепли окъур 
ючюн эмда общежитияда жа-
шарча прививка этерге керек-
мейди. Къыралда алчы ВУЗ-
ланы ректорлары да бу оюмну 
дурус кёргендиле.

 
Бизни корр.

КъМР-ни Къурулуш эмда 
жашау журт-коммунал мюлк 
министерствосунда респу-
бликада организацияла келир 
кюз арты-къыш кезиуге къа-
лай хазырлана тургъанларын 
сюзгендиле. Аны бла байлам-
лы кенгешге талай ведом-
стволаны эмда сагъынылгъан 
организацияланы келечилери 
да къатышхандыла, дегенди-
ле министерствода.

Республиканы Правитель-
ствосуну председателини би-
ринчи орунбасары Муаед 
Кунижев айтханыча, кёп фа-
тарлы юйледе хар нени да 
келир айны онбешинчисине 
жик жиги бла тындырыргъа 
керекди. «Жашау журтланы 
эмда объектлени жылыу бла 
жалчытхан системала нечик 
хазыр болгъанларына шагъ-
атлыкъ этген справкаланы 
бла паспортланы биз биринчи 
октябрьге дери алыргъа бор-
члубуз. Этилмеген ишле бар 
эселе, аланы бюгюн окъуна 
сюзерге, тамамлар амалланы 
белгилерге керекбиз. Нек де-

генде заман хазна къалмагъ-
анды: юйледе мадар этерге 
- жыйырма ай, котельнялада 
уа – бир», – деп чертгенди 
Кунижев.

Къурулуш эмда жашау журт-
коммунал мюлк министрни 
орунбасары Роман Котченко 
билдиргеннге кёре, жылыу 
бери кезиу къачан башла-
нырыгъын шахар округланы 
эмда муниципа литетлени 
жер-жерли администраци-

ялары айтырыкъдыла. «Бу 
кезиуге хазырланыугъа быйыл 
кёп къалмай 645 миллион сом 
къоратыллыкъды. Бюгюн-
люкге аны бешден биринден 
къалгъаны хайырланылгъан-
ды. Кёп фатарлы юйледе 
этиллик ишлени уа 85,7 про-
центи тамамланнганды», - 
дегенди ол.

УЛБАШЛАНЫ Мурат 
хазырлагъанды.

Кертиди, не жангы ишни 
да башласанг, чырмаула тю-
бемей къалмайдыла, заман 
бара-баргъанда, хар зат да 
кеси жерине келир, хайыры да 
ачыкъланыр,-деп чертгенди 
Таймураз Борисович.

Ол кёп маршрутла "Север-
ныйге" дери баргъанларына, 
андан На льчикни къайсы 
тийресине да адам чырмаусуз 
жетеригине да ышандыргъан-
ды. «Биз маршрутланы бары-
сын да тинтгенбиз да, Кенже 
эмда Больницала шахарчыкъ 
ары кирмей къа лгъанын 
ачыкълагъанбыз. Ары да 
транспорт жиберликбиз»,- 
деп къошханды. 

 Автобусла уа жюрюрюкмю-
дюле, деген соруугъа  Тайму-
раз Ахохов былай жууаплагъ-
анды: "Аны оноуу да этиле 
турады. Жууукъ заманлада 
жамауат къуру маршруткала 
бла угъай, автобусла бла да 
жюрюрча мадарла этиллик-
диле». Ол  айтханнга кёре, 
Нальчикде жууукъ заманда 
"Северный" автовокзалны бла 
Къабарты-Малкъар къырал 

университетни эмда КъМКъАУ-
ну араларында жангы автобус 
маршрут ачыллыкъды. Ол 
транспорт бла окъугъан жаш 
адамла студент билетлери бла 
хакъсыз жюрюрюкдюле.

Жол хакъны юсюнден айта, 
ол алгъынлай къаллыгъына 
ышандыргъанды. Муниципал 
транспорт бла баргъан адам 
жол хакъны банк карта бла 
тёлесе, ол 15 сом угъай, 13 
сом боллугъун, "Мир" карта-
ны хайырланса уа -10 сомгъа 
дери азайырыгъын да эсге 
салгъанды. 

Сентябрь айда уа "Тройка" 
карта да кийирилликди. Аллай 
билет бла адам шахарны ичин-
де къаллай жамауат транспорт-
да да жюрюрге эркинди, бир 
маршрутдан башхасына олту-

рургъа керек болса да, экинчи 
хакъ тёлемейди. Бусагъатда 
карталаны аллыкъ терминалла 
тохташдырыла турадыла.

Ха дис Абазов а   Пачев  
орамдагъы эски автовокзал-
гъа кюнню ичинде машинала 
2500 кере келип чыкъгъан-
ларын, ол зат а, ол тийрени 
кирлендиргенден сора да, бек 
тар этгенин айтханды. "Марш-

рутланы тюрлендиргенден 
сора, шабат эм ыйых кюнледе 
мен, иш этип, алайгъа барып, 
анда халгъа къарап тургъан-
ма да, энди анда транспорт 
артыкъ кёп болмагъанына 
тюшюннгенме. Ары дери да 
кёп кере баргъанма ол тий-
реге. Алайда бир сюелсенг, 
хауаны осаллыгъын сезмей 
къалмагъанса",- деп белгиле-
генди министрни орунбасары. 

Жангы автовокзалда тер-
рорчулукъдан сакъланырча 
не мадарла этилгенлерини 
юсюнден соруугъа жууап 
бере, Хадис Владимирович 
Идаров орамда автовокзалны 
юлгюге келтиргенди. Аны  тё-
гереги бегитилип, ичине кир-
ген жерде энчи тинтген амал-
ла орнатылгъандыла. Алагъа 

да адамла юйреннгендиле, 
аны ючюн бир тюрлю гуруш-
халыкъ чыкъмайды, дегенди. 

"Северныйде" уа, ол айт-
ханнга кёре, инвестор бийик 
качестволу жетмиш видео-
камера орнатханды. Аланы 
бир къауумун "Къоркъуусуз 
республика" деген системагъа 
къошхандыла. Ол тийреге 
ётген транспортну бла адам-
ланы къошакъ халда тинтиу 
амалла этиледиле деп, ми-
нистерствону келечиси бу 
автовокзал битеу Шимал 
Кавказда, аны къой, саулай 
Россейде да эм игиледен би-
рине саналлыгъына ишексиз 
болгъанын чертгенди.

"Южный» автовокза лны 
юсюнден да соргъандыла жур-
налистле. Хадис Владимиро-
вич анда да ишле къыстау бар-
гъанларын, маршрутланы схе-
малары жаны бла келишимле 
этиле тургъанларын билдир-
генди. Андан сора да, ол башха 
регионладан келген пассажир 
транспорт,алгъынча, Идаров 
орамдагъы автовокзалгъа 
келип тохтарыгъын, Лескен, 
Черек, Урван районладан кел-
ген гитче автобусланы уа кёп 
да бармай "Южный" алып 
башларыгъын айтханды.

Брифингни ахырында Тай-
мураз Ахохов "Северныйге" 
кёчюу  муниципал маршрут-
лагъа бла шахарчылагъа тап 
келлигине ышандыргъанды. 
"Айтханымча, къаллай жан-
гычылыкъда да бирле жарат-
магъан, артыкъ ангыламагъан 
затла боладыла, алай шахарны 
администрациясы республика-
ны Транспорт эмда жол мюлк 
министерствосу бла бирге би-
теу  тюбеген чырмауланы бла 
кемчиликлени кетерир ючюн 
бар амалланы да хайырланы-
рыкъды", -деп чертгенди. 

ХОЛАЛАНЫ Марзият.
Суратланы автор 

«Северный» шахарчылагъа 
не жаны бла да тап келликди»

«Иш кёллю Россей» организацияны 
Къабарты-Малкъарда бёлюмюню келечи-
си, бизнесни айнытыу жаны бла эксперт 
Гузеланы Индира «Свой круг» деген биз-
нес-клубха ITV компанияны башчысы Ал-
тууланы Мурат бла тюбешиу къурагъанды. 
Бу ишге организацияны бёлюмюню баш-
чыларындан бири Бетал Ивазов, «Хорека-
Нальчик» компанияны таматасы Наталья 
Шевченко эм башхала къатышхандыла.

Алтууланы Мурат бизнесни къалай баш-
лагъаныны юсюнден хапарлагъанды, пред-
принимательство сферада бюгюнлюкде 
къаллай чурумла болгъанын белгилегенди, 
блокчейн-технологиягъа кёз къарамын 
туура этгенди.

«Мен программистме» деген социал про-
ектин ол КъМР-ни Жарыкъландырыу, илму 
эмда жаш тёлюню ишлери жаны бла ми-
нистерствосу эмда КъМКъУ бла бирге бар-
дырады. Аны чеклеринде, университетни 
информатика Институтуну мурдорунда 8-11 
классланы окъуучуларына деп программа-
ла жазыудан ыйыкъ сайын хакъсыз курсла 
бардырыладыла. Мурат билдиргеннге кёре, 

Россейде бюгюнлюкде программист спе-
циалистледен бир миллион чакълы адам 
изленеди ишге. Аланы айлыкълары уа 
регионда орталыкъ тёлеуден эм азындан 
юч кереге аслам болуучуду.

Эсигизге сала айтсакъ, Алтууланы Му-
рат кесини компаниясын 2003 жылда 
ачханды. Къоркъуусузлукъну жалчытхан 

системалагъа программала къурауда ол 
биринчилени санында болгъанды. Бюгюн-
люкде компания бу сферада алчыланы 
санындады.

ОМАРЛАНЫ Мурат хазырлагъанды.

 Жангы-Малкъарны сабий 
садында  22,3 миллион  сом-
гъа жангы ясли  ишленирик-
ди. Анга ахча  федерал эм 
республикалы бюджетледен 
бёлюнюрюкдю. Ол  КъМР-ни 
Тынгылы къурулуш управлени-
ясыны заказы бла этилликди. 

Графикге кёре, ясли саулай 
быйыл биринчи декабрьге 
битерге керекди.  Подрядчик 
объектни ичинде эм тышында 
ишлени да тамамларыкъды. 
Ол санда ток чыбыкъланы,  
таза, кир суу баргъан ызланы,  
вентиляцияны тартыргъа, от 

тюшюуден сакълагъан сигна-
лизацияны, видеокамераланы 
салыргъа, мебель эм  инвен-
тарь да алыргъа борчлуду.  

МАГОМЕТЛАНЫ 
Сулейман. 

Къыш кезиуге хазырланыу
къалай барады

Проект 

Окъутуу тёрели халда барлыкъды

МАГЪАНАЛЫ ТЕМА

«Школчуланы ашыгъып сакълайбыз, 
жангы умутла эмда сагъышла бла»

ТЮБЕШИУ

Бизнесни къурауну амаллары бла 
шагъырейлендиргенди

«НОВЫЕ ЛЮДИ» по-
литика партия быллай 
мадарла этерге кере-
клисин кёргюзтеди:

Барысын да айырыргъа
Бир-бир къуллукъчуланы 

халкъ айырырча этерге: мэр-
лени, судьяланы, прокурорла-
ны, участковыйлени – къыс-
хасы, адамланы жашаулары 
эмда къоркъуусузлукълары 
ючюн жууаплы болгъан къул-
лукъчуланы барысын да. Бир 
къуллукъда жашау ёмюрюн-
де эки болжалдан кёп къалы-
уну эркин этмезге.

Къыралгъа оноу этиуню 
жангыча къураргъа

Налогланы регионлагъа 
таплыкъгъа юлеширге. Ахча 
аны ким ишлеп ала эсе да, 
аныкъы болургъа керекди. Ма 
ол файдаланы хайырындан 
жер-жерледе  ипотека 2 про-
цент болурча этерге, инсан-
лагъа бла гитче бизнесге са-

лыннган налогну азайтыргъа 
къолдан келликди. Адамла 
– жангы нефть тюйюлдюле!

Сабийлени жангыча окъ-
утургъа эмда алагъа башха 
тюрлю къайгъырыргъа

Предпринимательлик-
ни баш жорукъларына, ол 
санда конфликтологиягъа, 
сёлеше билиуге бла психо-
логиягъа да  школда окъуна 
юйретип башларгъа керекди 
деп, партия алай къарай-
ды. Школ жашауну керти 
болумларына хазырларгъа 
керекди, сабийликден чыкъ-
мазча этип турмай. Жангы 
адамла школда аш-азыкъ 
бла жалчытыуну жангыча 
къурауну излейдиле. Къай-
нагъан жауладан, гормонла-
ры, антибиотиклери болгъан, 
бал тузлары оздурулгъан аш-
ланы эркин этмеу сабийлени 
саулукъларын сакъларгъа 
болушурукъду.

Окъууларын бошагъан-

лагъа биринчи ишчи жерле 
берирге

Россейде энчи програм-
маны жарашдырыргъа:  вы-
пускниклени усталыкъларына 
кёре ишге алгъанлагъа 5 
жылгъа налог льготала бе-
рирге. Къыралдан а - фатар 
эмда машина алыргъа про-
центсиз кредитле.

Налогланы азайтыргъа
Гитче эмда орта бизнесге 

тюшген файдагъа салыннган 
налогну, подоходный налог-
ну, НДС-ни эмда страховой 
взносланы 10 процентге дери 
азайтыргъа. Ол а адамланы 
«жашырынлыкъдан» бла  иш 
хакъны конвертледе бериуден  
чыгъарлыкъды, пенсиягъа 
ахча жыяргъа, медицина 
страховка алыргъа да болу-
шурукъду.

Чиновниклени санын 
къысхартыргъа

Чиновниклеге къоратыл-
гъан ахчаны азайтыргъа. 

Бюджет ахчаны багъалы ма-
шиналагъа, банкетлеге бла 
пиаргъа жоюуну тохтатыргъа. 

Эркинликни кёбюрек бе-
рирге

Бизге дери оноу этгенле 
кёп затха эркинлик бермеген  
аслам законла чыгъаргъан-
дыла. Оюмунгу айтыргъа, 
башханы айтханын терсге 
санаргъа жарамай къал-
гъанды.  Адамла властьдан 
къоркъадыла, аны себепли 
«жарамайды» дегенни ке-
терирге, къатылыкъны уа 
жумушатыргъа керекди.

«Мобиль тыйгъычланы» 
жолладан кетерирге

Жоллада камераланы 
санын 50 процентге къыс-
хартыргъа. Москвада хакъ 
алгъан парковкаланы 70 про-
центин кетерирге, къалгъан-
лада уа багъаланы юч кереге 
азайтыргъа.

Зор бла вакцинация этди-
риуню тохтатыргъа

Прививка – хар адамны 
кесини ишиди. Неда власть 
прививка этдиргенни саулугъу 
ючюн жууаплылыкъны кеси 
боюнуна алыргъа керекди, 
адамны дау этмезлигине къол 
салдыра турмай. Россейде 
болгъан вакциналадан, ол 
санда тыш къыраллыладан,  
сайларгъа эркинлик берилир-
ге керекди.

Законсуз свалкаланы жа-
баргъа

Партия экология програм-
масын жарашдыра турады.  
Биз «кир-кипчик» рынокга 
бийлик этиуню бузаргъа сю-
ебиз. Кир-кипчикни багуш 
тёбеле этип турмай, жараш-
дырыргъа керекди. 

«СПРАВЕДЛИВАЯ 
РОССИЯ – ЗА ПРАВДУ» 
социалист партия

    Биз кесибизни ишибизни 
шёндюгю социалист ниетлени 
мурдорун тутхан хазналагъа 
кёре бардырабыз. Ол а тюз-
люкдю, азатлыкъды эмда бир 
ниетлиликди. Биз артха угъай, 
алгъа къарайбыз.

Биз хар кимге да къоркъу-
усуз,  тюзлюклю жашау къу-
раяллыкъбыз, нек дегенде 
биз бек башына адамланы 
салабыз.

Биз, социалистле, бек ал-

гъа  къыралда  билим бериу 
хакъсыз, медицина бла жашау 
журтла хар кимге да жетерча, 
ишлерге онг табылырча, пен-
сия алыргъа эркинлик болурча 
онгланы излейбиз. Ала толмаз-
лыкъ муратла тюйюлдюле, 
алай а ала, башха эркинликле 
да бош адамладан сыйырыл-
гъандыла. Пенсияланы окъуна 
алып къарайыкъ: пенсияла бла 
байламлы законла адамланы 
сейирлери эсге алынмай тюр-
лендириледиле. Биз пенсиягъа  
чыгъар жыл санны  – 55 эмда 
60 жылны – къайтарыр ючюн 

кюреширикбиз.
Бизни партиябыз Россейде 

жарлыланы бла байланы ара-
ларында башхалыкъ шёндюча 
уллу болмазы ючюн  къаты 
сюелликди. Сёз ючюн, бизни 
специалистлерибиз кёп бол-
май былай тохташдыргъанды-
ла: бизни къыралда пенсияны 
бек аз ёлчеми бла иш хакъны 
бек аз ёлчеми 31 мингден аз 
болмазгъа керекдиле, анга да 
жыл сайын инфляция ючюн 
къошула барыргъа тийишлиди. 
Была бош тарихле тюйюлдю-
ле, бизни казнаны онгларын 

алыу бла этилген тергеулери-
биздиле. 

Биз – шёндюгю заманнга 
келишген политика партия-
быз, Россейде кючлю, социал 
магъаналы эмда тюзлюклю 
къырал къурауну жолун тутхан 
партиябыз.

Бизни партиябыз – кесини 
ёз къыйыны, фахмусу, акъ-
ылы бла ырысхы эмда ниет 
байлыкъланы къурагъанланы, 
къыралны жалынчакъсыз-
лыгъын къоруулагъанланы 
партиясыды!

Биз Россейни келир зама-

ныны къайгъысын кёргенлени 
барысын да бизге къошулургъа 
чакъырабыз. Айырыу бюлле-
теньде 6-чы номер ючюн къол 
кётюрюгюз!

Багъалы газет окъуучула! 
  Россей Федерацияны Федерал Жыйылыууну Къырал Думасыны сегизинчи чакъы-

рылыууну депутатларына кёргюзтюлген кандидатланы федерал тизмесинде «ЯБЛОКО» 
россейли бирикген демократия партияны къауумунда фахмулу врач Ирина Атаманова, 
политолог, партияны КъМР-де бёлюмюню таматасы Кючмезланы Хаким эмда мен, 
Таппасханланы Аминат, барбыз. 

«ЯБЛОКО» партия къыралда Конституция эмда къабыл этилген Законла ишлерлерин 
излейди. Бюгюнлюкде жерле бла байламлы халланы юсюнден  тюз оноула этиу эмда 
адамланы жашау къолайлыкъларын игилендириу - саулайда халкъгъа бек магъаналы 
жумушладан бирлеридиле. Аланы тамамлауну бизни партиябыз  баш борчуна санайды 
эмда, Къырал Думагъа ётсе, ала бла байламлы законланы проектлерин жарашдырып, 
ызы бла уа ала жашауда бардырылыр ючюн къолундан келгенни аярыкъ тюйюлдю. 

Аны себепли биз сизни 19 сентябрьде, айырыу участкалагъа келип, «ЯБЛОКО» партия 
ючюн къол кётюрюрге чакъырабыз! Айырыу бюллетеньледе биз 7-чи тизгиндебиз!

Законсузлукъ иш этгенлеге къажау бирча сюелсек, бир ниетли болсакъ, муратлары-
бызгъа жетеригибиз хакъды!

Сакълайбыз, ышанабыз!

Паштов Борис Султанович  
Россей Федерацияны Федерал Жый-
ылыууну Къырал Думасыны сегизинчи 
чакъырылыууна депутатха кандидатха  
Къабарты-Малкъар Республиканы 
14-чю номерли бир мандатлы айырыу 
округундан  «РОССЕЙ ФЕДЕРАЦИЯНЫ 
КОММУНИСТ ПАРТИЯСЫ» политика 
партиядан кёргюзтюлгенди. 

    Ол 2012 жылдан бери КПРФ-ни 
Къабарты-Малкъар республикалы бё-
люмюню биринчи секретарыды.

   - 1957 жылда  8 апрельде КъМР-
ни Бахсан районуну Тёбен Куркужин 
элинде туугъанды 

- Бийик  билими барды.  КъМКъУ-ну  
инженер-механик бёлюмюн  (1979 ж.); 
Москваны къырал индустриялы универ-
ситетини юридический бёлюмюн  (2002 
ж.) бошагъанды;  Шимал Осетияны 
къырал университетини аспирантыды.

- Октябрь райкомуну, Нальчик шахар 

комитетни,  ВЛКСМ-ни Къабарты-
Малкъар обкомуну инструктору болуп 
ишлегенди (1979-1987жж.)

- «Жаш тёлюню юйю» организация-

ны башчысы болгъанды
-  1995-1997 жыллада Жер-жерли 

самоуправленияны Нальчик шахар 
советини депутатыды

- 1997-2003, 2003-2007 жыллада 
КъМР-ни Парламентини эки чакъыры-
лыууну да депутатыды

- 2007 жылда къырал къуллукъгъа – 
КъМР-ни Жаш тёлюню ишлери эмда 
жамауат организацияла жаны бла  
къырал комитетини председателине 
салыннганды

- 2014 жылдан башлап  КъМР-ни  
Парламентини депутатыды

   ВЛКСМ-ни Къабарты-Малкъар 
обкомуну бла ВЛКСМ-ни АК-сыны 
грамоталары бла, ВЛКСМ-ни АК-сыны 
«Комсомолну ишине тири къатыш-
ханы ючюн» белгиси, «Парламент 
России» деген энчи белги, КъМР-ни 
Парламентини Сыйлы грамотасы бла 
саугъаланнганды.

Кузьминов Олег Владими-
рович  Россей Федерацияны Феде-
рал Жыйылыууну Къырал Думасыны 
сегизинчи чакъырылыууна депутатха 
кандидатха  Къабарты-Малкъар Респу-
бликаны 14-чю номерли бир мандатлы 
айырыу округундан  «РОДИНА» бите-
уроссей политика партиядан кёргюз-
тюлгенди. 

Ол къыйын саусузлагъа бла сакъ-
атлагъа болушхан «Милосердие О7» 
жандауурлукъ фондха 2017 жылдан 
бери башчылыкъ этеди. 

-Мен тюбеген проблемаланы асла-
мысын жангы законланы бегитиу бла 
тамамларгъа боллугъуна мен тюшю-
нюпме. Аны себепли таукел болгъанма 
быйыл айырыулагъа къатышыргъа эмда  
адамларыбызны жашауларын игилен-
дириу жаны бла программаларымы 
толтурургъа:

Мен тутхучлу айныу, иги жанына 
революциясыз тюрлениуле, тенглик, па-
триотлукъ болгъан, ётюрюк болмагъан 
къырал жанлыма, алай болур ючюн да 
кюреширикме.

Мени депутатча муратым – халкъы-
бызны тёрели хазналарын къоруулауду, 
регионланы тенг айныуларын жалчыты-
угъа себеплик этиудю. Кючлю регионла 
– кючлю Россей! Мен бюджетни файда-
лары битеу регионлагъа да тюзлюк бла 
юлешинирлерин излерикме.

Мен Къырал Думагъа депутатха айы-
рылсам, халкъгъа артыкъда бек керек 
болгъан законла федерал даражада 
толтурулур ючюн къолумдан келгенни 
аярыкъ тюйюлме  медицина,  аны жу-
мушларын  хар адам да хайырланырча 
болур ючюн, дарманланы бла обору-

дованияны сатып алыугъа къыралны 
жанындан къаты контроль этилир ючюн.

Мен къыйын саусузлагъа багъар 
ючюн халкъдан ахча жыйыуну терсге 
санайма. Ол, Россейча, бай къыралгъа 
бедишди. Аллай жумушлагъа къырал 
бёлюрге керекди ахчаны.

 Мен  социал тюзлюк жанлыма.  
Россей Федерацияны хар инсаныны да 
къыралны къайсы жеринде да тенг эр-
кинликлери, тенг борчлары да болургъа 
керекдиле.

Мен Россейде туугъан хар адамгъа 
бизни барыбызныкъы да болгъан та-
бийгъат байлыкъладан тюшген файда-
дан жыл сайын ахча бёлюнюрю ючюн 
кюреширикме.

Битеу россейлилеге да къыралыбыз 
бирди, Ата журтубуз бирди!

Мен Къырал Думагъа айырылсам, 
халкъыбызны жашау къолайлыгъын 
кётюрюрге себеплик этерик законла 

жарашдырырларын излерикме. Школ-
лада, сабий садлада, вузлада ахча 
жыйыугъа къажау сюелликме. Битеу 
къоранчланы да къырал кеси боюнуна 
алыргъа борчлуду.

Россейни битеу школларында да 
бирча окъуу китапла бла бир билим 
бериу программа болургъа керекдиле. 
Окъуу материалла уа жаш тёлюбюзню 
патриот ниетде юйретиуге себеплик 
этерге керекдиле. 

Мен газны, бензинни, сууну бла ёт-
мекни багъаларыны ёсюулерине чек 
саллыкъ  законла къабыл этилирлерин 
излерикме. Ма ол багъалагъа кёреди 
бизни къыралда къалгъан жумушланы 
хакълары, ол санда транспорт жумуш-
ланы, аш-азыкъны, промышленный 
товарланы. 

Мен пенсиягъа чыгъар жыл санны 
адамларыбызгъа тап келирча этерге 
кюреширикме.  Тюзлюк тохташдыры-
лыргъа керекди. Къайсы регионда да 
пенсияла Москвадан аз болмасынла!

Мен илишаннга салыргъа деп сюд 
этиуню тюзге санайма.  Ол, мен оюм 
этгенден, жамауатны бла къыралны 
адам сыфатын тас этгенледен къоруу-
лауну амалыды. Мурдарла, сабийлеге 
зорлукъ этгенле, террористле жашаргъа 
эркин тюйюлдюле. 

Властьха Россейни эмда аны халкъы-
ны миллет сейирлерин къоруулагъанла 
келирге керекдиле!

Мен регионла, хар шахар, хар эл 
да айныр ючюн къолумдан келгенни 
аярыкъ тюйюлме. Тозурагъан, жарлы-
лыкъ сынагъан тийреледен къуралгъан 
къырал кючлю эмда къолайлы болур 
амалы жокъду.

Къонакъбайлыкъны - 
таза жюрекден

«Шуёхлукъну маяклары. Кавказны къалалары» де-
ген жаш тёлю маданият-тарых проектни регион уруму-
ну чеклеринде Элбрус районну Москвадан адамла бла 
бирге «Горцы» къауумну келечилери – Дагъыстандан, 
Къарачай-Черкесден эм Къабарты-Малкъардан во-
лонтёрла жокълагъандыла. Жолоучулукъну магъана-
сы  миллетле аралы байламлыкъланы эм шуёхлукъну 
кючлеудю, мында жашагъан халкъны тарых хазнасы, 
маданияты эм адет-тёрелери бла шагъырейлениудю. 

Къонакъла Огъары Бахсанда Халкъ усталыкъланы 
арасында болгъандыла, анда ала жер-жерли уста 
тиширыуланы кийиз басыуларына къарагъандыла, 
Нарзанла талагъа келгендиле, канат жол бла «Мир» 
станциягъа кётюрюлгендиле.  Тырныауузда М.А. 
Джаппу улуну атын жюрютген маданият эм солуу 
бахчаны тийресинде бирлешген экологиялы субботник 
да бардырылгъанды. 

Жумушлагъа жарагъандыла
Быйылгъы жайны Элбрус райондан аслам школчу 

тохтамай солуп турмагъандыла. Алгъын жылладача, 
иш бла жалчытыу служба  алагъа каникул кюнледе 
жамауатха жарагъан ишле бла кюреширча онг берген-
ди.  Онтёрт жылдан онсегиз жылларына дери инсан-
ланы окъууларындан бош заманда болжал халда иш 
бла жалчытырча  битеулю билим берген  махкемеле 
бла – Тырныауузну 5-чи номерли гимназиясы, 6-чы 
номерли школу, Кёнделенни 1-чи эм 4-чю номерли, 
Лашкутаны, Бедикни, Быллымны битеулю билим 
берген мектеплери бла келишимле къуралгъандыла. 
Битеу да бирге акъылбалыкъ болмагъан 205 инсан 
бу халлы иш къоллу болгъандыла, ала айны ичинде  
кючлери жетген жумушлагъа жарап, 1500-шер минг 
сом алгъандыла. 

Китапхананы аламат тарыхы
Токъсан жыл мындан алгъа, 1931 жылда, Быллым-

да изба-читальня ачылгъан эди. Ол замандан бери 
барады жер-жерли китапхананы тарыхы дерге бол-
лукъду. Ол артда Элбрус районну Ара библиотекалы 
системасыны бёлюмлеринден бири болгъанды. Ол 
мында эм игиледен бирине саналады. 

Аны алай болгъанында КъМР-ни маданиятыны 
сыйлы къуллукъчусу Афашокъаланы Любаны уллу 
къыйыны барды. Ол библиотекада къыркъ жылдан 
артыкъ ишлейди, жумушун тынгылы билгенинден 
сора да, ахшы къураучу хунери барды, жер-жерли 
мектеп бла байламлыкъ жюрютеди. Китапханада 
поэтле, жазыучула эм республикада, андан тышында 
да атлары айтылгъан адамла бла тюбешиуле къура-
ладыла, тюрлю-тюрлю жарыкъландырыу эм юйретиу 
тюбешиуле да боладыла.

Минги тау – таза тау
Минги тауну этеклеринде 2018 жылдан бери жай 

айлада бардырылгъан экология акцияны аты «Таза 
тау» деп алайды. Ол жумушну башламчысы «Ку-
рорт Эльбрус»  акционер биригиудю. 2020 жылда 
акциягъа 320 адам – Къабарты-Малкъардан, Кавказ 
Минерал сууладан, Москвадан, Санкт-Петербургдан 
эм къыралны бирси шахарларындан волонтёрла – 
къатышхандыла. 

Ала деменгили тауну тийрелеринде  элли тонна 
чакълы бир кир-кипчик жыйгъандыла. Быйыл да ав-
густну ахыр кюнлеринде аллай субботник бардырыл-
лыкъды. Анга къатышханла канат жол бла «Гарабаши» 
станциягъа (бийиклиги 3847 метр) кётюрюллюкдюле, 
тазалау ишле Азау таладан чыранлагъа дери тийреде 
бардырыллыкъдыла.

ТЕМИРЛАНЫ Анатолий.

АЙЫРЫУЛА – 2021

– Светлана, сабийлигинг 
не бла байды?

- Атам зоотехник, анам 
Фатима экономист эдиле 
колхозда. Къартланы къол-
ларында ёсгенме. Байлыгъ-
ым - аладан юйреннгеним. 
Бюгюн да Къуранны бир-эки 
бетин окъумай къалмайма.

- Урунуу жолунгу   къайда 
башлагъанса?

– Черкесскде Республи-
калы клиника больницаны 
оператив гинекология бё-
люмюнде ишлегенме бир 
къауум заманны. Андан 
подростковый гинекология 
бёлюмге чакъыргъандыла. 
Анда да ишлегенме бир 
кесек. Артда уа, юйюр къу-
рагъанымда, андан кетерге 
тюшгенди.

– Баш иенг Боташланы 
Хусейни жашы Алим не бла 
кюрешеди?

– Ол мында В. М. Коков 
атлы Къабарты-Малкъар  
къырал аграр университет-

ни экономика бёлюмюн, 
ызы бла Москвада Россей-
ни илмула академиясында 
аспирантураны  айырмалы  
бошап, анда ишге тохтагъан-
ды. Тойдан сора ары кетерге 
тюшгенди. Къайын анам 
да анда иш бла кюреше 
эди да, бирге жашап тур-
гъанбыз. Атабыз Нальчикде 
эди. Аллах берген насыпха 
санайма мен аллай юйюрге 
тюшгеними. Атамы-анамы 
юйлеринден эсе, алада эр-
кин жюрютеме кесими.

– Иш бла къалай болдунг 
сора?

 – Жарым жылны ичинде, 
билимими ёсдюрген курс-
лагъа да жюрюй, кесим 
жаратхан жерде иш излей 
турдум. Сора кёп профиль-
ли уллу клиникагъа алады-

ла мени акушер-гинеколог 
этип, сабийлери болмагъан 
аналагъа онг этерге кюреш-
ген бёлюмге. Онбеш жыл 
мындан алгъа эди ол. Анда 
УЗИ керек болады да, анга 
да окъуйма. Эндокриноло-
гиядан да билим алама. Бир 
кесек ишлегенимден сора 
башха жерлеге да чакъырып 
башлайдыла ауругъанлагъа 
къараргъа. Артда пациентле-
рим кёп бола, алагъа заман 
излей, кесим къурагъанма 
аллай тиширыулагъа бакъ-
гъан ара.  Алдагъы клиника 
бла байламлыкъны уа  юз-
мегенме, анда да ишлейме.

– Заман бла байламлы 
кёп зат тюрленеди медици-
нада. Сен халкъла аралы 
конгресследе, конферен-
циялада да боласа, алада 
белгили коллегаларынгы 

алларында магъаналы до-
кладла этесе. Жангы же-
тишимлени юслеринден 
билгенинг болушамыды?

–  Алай болмай ишлерге 
онг жокъду. Академия пост-
дипломного образования 
деп барды.  Аны юсю бла 
тюрлю-тюрлю квалифика-
цияланы курсларын ётебиз, 
тыш къыраллагъа баргъаны-
быз да болады юйренирге. 
Ол жаны бла Цюрихде, Па-
рижде, Берлинде, Италияда 
да бир ненча кере болгъан-
ма, бусагъатда пандемия 
онлайн халгъа кёчюргенди 
ансы.

 – Ала сизден юйреннген 
шартла уа боламыдыла?

– Хау. Биз  аладан юйрене-
биз, ала – бизден. Сёз ючюн, 
мен гормонсуз багъама. Кёп 
ауруула жюрек жарсыуладан 
чыгъадыла. Адамны халын 
билиу кёп аурууну сылтауун 
ачады.Ол себепден психо-
соматика жаны бла да иш-
лейме. Тиширыуну сабийи 
нек болмагъаныны сылтауун 
излейме биринчиден.

– Ала уа кёпмюдюле?
– Бардыла. Бир бош затдан 

муратлары толмагъанланы 
да кёреме, сёз ючюн, ви-
таминлери жетмегенден, 
къан тамырлада тап бар-
магъанындан… Ол халны 
тюзетсем, сора Аллахны 
болушлугъу бла ол юйюрлеге 
сабий къошулады.

– Интернетде санга кёп 
ыразылыкъ сёзле жаза-
дыла. «Аллах фахму берген 
доктор» деп да айтадыла. 
Кёпмюдюле сен бакъгъан-
дан сора  туугъанла?

– Аллахха шукур, аз тюй-
юлдюле.  Артда кёргюзтюрге 

Профессионалла
Бусагъатлада тыш жерлеге кетип, 

анда ишлеп, атларын махтау бла 
айтдыргъан жашла, къызла бардыла. 
Ала, баш тутар мадар излеп, юйле-
ринден кетгенлерине жарсысакъ да, 
къайда да атыбызны  ариу бла айтдыр-
гъанлары уа ёхтемлендиреди. Боташ-
ланы Светлана, Биджиланы Батталны 
къызы, аладан бириди. Ол Учкекенде 
школну алтын майдалгъа, Ставро-
польда медицина институтну къызыл 
дипломгъа бошагъанды.  Къарачайлы 
къыз, хасаниячы келин Москвада бир 
медицина араны баш врачыды. Анда 
акушер-гинеколог болуп, тиширыу 

ауруулагъа багъады, сабийлери бол-
магъанлагъа диагностика салып, ала-
ны къууандырыргъа кюрешеди. 

Аны иши ара шахар бла чекленип 
къалмайды – ол Тюркде, Арапда, СНГ-
ны къыралларында да болады.   Не 
барып, не онлайн хал бла да сабийсиз 
неда башха ауруулары къыйнагъан  
тиширыулагъа болушады. «Доктор» 
телеканалда «Медицинский квест» бе-
риуге терк-терк къатышады. Ол ISUOG 
деген клиника комитетни келечисине 
айырылгъанды. Бюгюн ол бизни ушакъ 
нёгерибизди.

«АХШЫЛЫГЪЫНГ 
КЪАЙТМАЙ КЪАЛМАЙДЫ…»

«РФ-ни Федерал Жыйылыууну Къырал Думасына депутатла айырыуну юсюнден» 2014 жылда 22 февральда чыгъарылгъан 20-ФЗ номерли Федерал законну 66-чы статьясыны 1-чи кесегине тийишлиликде хакъсыз басмаланады.

Элбрус райондан хапарла

Медицина илмуланы доктору, УЗИ-диагностиканы юсюнден  
китапланы автору  Владимир Митьков бла.

Сабийле солууда.

келтиргенлери да болады. 
Кёпле тыш къыралда жа-
шайдыла да, онлайн бла 
байламлыкъ жюрютебиз, 
жазадыла, алгъышлайдыла. 
Бир сабийден сора экинчи, 
ючюнчю тапханла да барды-
ла. Элли эки жылы болгъан 
тиширыу бар эди пациент-
леримде, жашау узуну тер-
милип туруп, умутун юзмей 

жашагъан. Биз анга жыл 
бла жарым бакъгъан болур-
буз. Ол жашчыкъ тапханы 
кёрюмдюлю жетишимибиз 
болгъанды.

– Бизден а барамыдыла 
санга багъылыргъа?

– Бардыла. Ала манга 
ышанып келгенлерин бек 
багъалайма.

– Светлана, сен анда биз-
ден баргъанланы таный 
болурса. Биз ёхтемленирик, 
тамблабыз иги боллукъду 
дерча жашла, къызла бар-
мыдыла?

– Хау. Атларын эшитсенг 
окъуна, къууанаса. Киши 
жеринде жетишимли болур 
ючюн ала кёп кюч-къарыу 
саладыла. Аллай  адамлагъа 
сый бермей амал жокъду. 
Игилерибиз кёпдюле.

– Къыйынмыды ата-
анагъа уллу шахарда, жу-
уаплы жерледе ишлеп, юч 
сабийни ёсдюрген?

– Къалай эсе да бир терк 
ёсюп къалгъандыла (кюле-
ди). Тамата жашха, Эмирге, 
онюч жыл болады. Сурат 
этерге сюеди, архитектор бо-
лургъады умуту. Аны кичиси 
Даниелагъа он жыл болады, 
къолу неге да устады, ол да 
сурат этерге сюеди. Бир нен-
ча тилни биледиле, спорт бла 
кюрешедиле, уста жюзеди-
ле. Иги окъуйдула. Кичиге уа, 
Каримге, беш жыл болады. 

Заманым такъырды,  кёп 

затха жетишмейме. Сабий-
леге филиппин тиширыу 
къарайды. Гитчебиз окъу-
на ингилиз тилде бек ариу 
сёлешеди. Айып этмегиз, 
аталары юйде, ишимде да 
болушады. Къайынларым 
а, мен алагъа къайынла деп 
да айталмайма, къызым 
дегенден башха эшитмеген-
ме аладан, ким да сукъла-
нырча, аллай адамладыла. 
Аллай насып бергенди манга 
къадар. Атабыз, анабыз кел-
селе, биргелерине къууанч 
киреди юйюбюзге.

– Ана тил бла уа болум 
къалайды?

– Биз иги билебиз тилни, 
сабийле уа аз сёлешедиле, 
алай айтханынгы ангылай-
дыла. Къууанып келедиле 
Къарачайгъа, Малкъаргъа 
да сюйген аппаларына, ын-
наларына.

– Ата журтугъузгъа къай-
тыр акъылыгъыз бармыды?

– Болмай а. Туугъан же-
ринге не жетеди?! Бусагъ-
атда онгубуз анда игиди.  
Къайтхан а этерикбиз.

– Хар бир адамгъа да бу 
керекди деп, нени айтал-
лыкъса?

– Умутларын юзмесинле. 
Иги затха ышаныуду адамны 
жашатхан. Уяна эсе эрттен-
ликде, шукур этсин Аллахха. 
Аман аурууу жокъ эсе, анга 
да къууанырчады.  Жууукъ-
ахлу бир бирин унутмазгъа 
керекди. Сабийге ариу сё-
лешген адамны мен бир бек 
иги, халал сунама.  Не иги 
зат бар эсе да бизде, аны 
берирге керекбиз башха-
лагъа. Ол заманда игилигинг 
къайтмай къалмайды.

Ушакъны МУСУКАЛАНЫ 
Сакинат бардыргъанды.

КЪОНАКЪЛАНЫ Хасан

Къадар

-Мен 1931 жылда Аб-
зуанхабла элде ту-

угъанма. Ол бизни тукъум 
элибиз эди.  Шёндю анга 
Огъары  Куркужин дейди-
ле. Атамы атасыны уллу 
мюлкю бар эди. Кёп мал 
тутханды. Юйюрю да уллу 
эди. 

Эсимдеди, манга  тёрт-
беш жыл болгъандан 
башлап, биз бир жерден 
башхасына кёчгенлей 
тура эдик. Отуз тогъузунчу  
жылда Дагъыстанда Шел-
ковская станцияда, Гре-
бенское элде тургъанбыз. 
Бюгюнлюкде ол Чеченни  
жериди, – деп хапарлайды 
акъсакъал ушагъыбызны 
аллында. 

Ол жыл Хасанны ана-
сы ёледи. Сабийле-

ге   къараргъа тиширыу 
керек болады. Хасанны 
атасы Джамболат  кеси 
иш  юсюндеди. Сора жаш-
чыгъы бла эрсиз тургъан  
Шакъманланы Мыртаны 
къызы Маржанны алады. 
Отуз тогъузунчу жылда бы-
ланы Узбекистаннга кёчю-
редиле. Анда Тёбен-Чирик 
районну онунчу номерли 
мамукъ совхозунда тур-
гъандыла. 

Джамболат анда ишге 
тохтайды. Бираздан уруш 
башланды. Эр  кишилени 
асламысы къазауатха ке-
тедиле. Совхозну ишини 
ауурлугъу тиширыулагъа, 
абадан  адамлагъа эм 

сабийлеге жюк болады.

Бираздан аланы юйюрге  
бир къызчыкъ къошу-

луп, анга  Тамара деп атай-
дыла.  Ол кезиуде Хасан ал-
тынчы классда эди, орусча, 
узбекча да иги окъугъанды. 
Окъургъа, билим алыргъа, 
уста болургъа итиниулюгю 
бар эди. 

Болсада анга школну  
къояргъа тюшгенди. Ма-
мукъ ёсдюргенлеге ичер 
суу ташып турду. «Узбекча 
сёлеширге уста болгъан 
эдим. Челекни бели бла бир 
суу алып,  узакъдан окъуна: 
«Суу ичемисе?» - деп къы-
чырып барыр эдим. Нечик 
къыйын эди аланы ишлери. 
Танг аласындан башлап, 
ахшам къарангысына дери  
беллерин кётюрмей ишлей 
эдиле. Андан  юйлерине 
келселе уа, анда уа азмы 
эди жумуш», - дейди Хасан, 
ол жылланы кёз аллына 
келтире.

Бираздан тракторчу жаш  
аны кесине болушлукъ-

чу этип алады. Сау кюн 
иссиде  11-12-жыллыкъ 
жашчыкъ абадан эр киши-
ле бла тенг ишлеп тургъан-
ды. «Жашауумда  ала бек 
къыйын жылларым эдиле. 
Ингир алагъа  эки билегими 
кётюралмай окъуна  къала 
эдим. Юйге  жыйылсанг а, 
къарынынг тоярча, ашынг-
сууунг жокъ», - деп хапар-
лайды ушакъ нёгерим. 

Сегиз жыл алай ишле-

генден сора къауум за-
манны  киномеханик болуп 
да тургъанды. Нёгери да 
бу жерли адам эди - Бахов 
Жабагъы. Бу иши женгил 
эди,  киномеханиклени сый-
лары да иги жюрюй эди.

1952 жыл эркинлик бери-
леди да Хасан, юйюрю бла 
бери къайтады. Андан сора 
аскерде да къуллукъ этеди. 
Юйдегили да болады.  1958 
жылдан 1991 жылгъа дери 
Нальчикде курорт бёлюмде 
таматаны  машинасын жю-
рютюп тургъанды. 

Бюгюнлюкде Нальчик-
де Къулий Къайсын 

атлы  орамда жашайды.  
Азияда жылларын а  бир 
да унутмайды. Анда бир 
жерде тургъан кёчгюн-
чюлени да. «Биз болгъан 
жерде таулула да бар эди-
ле. Ол санда Орусбийланы 
Ибрагим. Ол урушха да 
къатышып келген адам 
эди. Уллу санлы, къарыу-
лу киши. Ол тийреде на-
мысы-сыйы да бек жю-
рюгенди. Бир-бирле бла 
арада даулаш  чыкъса, 
Ибрагимге бара эдик. Ол 
айтханлай этгенбиз. Андан  
къайтхандан сора Къара-
чайда  жашагъанды. Анда 
ёлгенин да эшитгенме. 

Дагъыда таулуладан 
Князланы Шаман адам-
лары бла, Байдаладан да 

бар эдиле. Барыбыз да 
тюз да бир юйюр кибик 
жашагъанбыз. Пенсиягъа 
чыкъгъан заманымда сюд-
де мени анда ишлегениме  
шагъатла керек болгъанда, 
юч таулу  киши келип, мени 
жанлы  сёлешген эдиле. 
Таулулагъа бек ыразыма, 
керти, тюз адамладыла», - 
дейди ол. 

Юйюрюню юсюнден  
айтханда,  байбийчеси 

Хакулова Людмила Ала-
биевна бла   жаш ёсдюр-
гендиле. Атасы ёлюп бир  
ыйыкъдан туугъан эди да, 
атасыны хурметинден анга 
Джамбулат деп атагъан-
ды. Аны саулукъ сакълау 
жаны бла эки диплому бар-
ды. Онбир жыл Нальчикде 
КъМР-ни Саулукъ сакълау 
министерствосуну аналити-
ка арасыны таматасы болуп 
тургъанды.  Бюгюнлюкде, 
огъарыда сагъыннганыбыз-
ча,  юйюрю, юйдегиси бла 
Москвадады.

Кеси мюлкюнг кесин-
ге жау болсун дегенлей, 
Хасанны атасы къолайлы 
болгъаны ючюн, сабий-
ликден кёп азап чегип, 
къыйынлыкъла сынагъан 
Хасан Абезиванов, аланы 
барысын да хорлап, ата 
журтунда жашайды. 

ОСМАНЛАНЫ Хыйса.

«Олимпийская дерев-
ня-80» спорт комплексде 
дзюдодан «А» класслы бите-
уроссей эришиуле башланн-
гандыла. Ала СССР-ни сый-
лы тренери В.М. Андреевни 
хурметине къураладыла. 

Турнирге къыралны 17 
регионундан 140-гъа жуу-
укъ спортчу къатышадыла. 
Анда бизни республика-
дан Цийкъанланы Ислам 

жетишимли болгъанды. 
Ол, 66 килограммгъа дери 
ауурлукъ къауумда 4 тюбе-
шиу бардырып, барысында 
да хорлагъанды. Алай бла 
алтын майдалгъа ие бол-
гъанды. 

Дагъыда бир уланыбыз 
Олег Бабгоев 81 килограмм-
гъа дери ауурлукъда дом-
макъ  майдалны къытханды.

Бу кюнледе Нальчикде Универсал 
спорт комплексде СССР-ни спортуну 
устасы Бабаланы Къууанчны хурмети-
не  дзюдодан XVII битеуроссей эришиу 
къуралгъанды. 

Майдалла ючюн 8 ауурлукъ къау-
умда Россейни 25 регионундан бла 
Донецк Халкъ Республикадан 677 жаш 
бла къыз тутушхандыла. Бизни респу-
бликадан биринчи жерлени Астемир 
Кумыков, Амир Пшибиев, Астемир 
Текужев алгъандыла. Экинчи жерлеге 
Динара Хуштова бла Марат Жемухов 
чыкъгъандыла, Адиса Ахаминова, Ка-
милла Дзагалова, Мисирланы Карина, 
Давид Канкулов бла Алимбек Шадов 
ючюнчюле болгъандыла.

Спортчуланы тренерле Дмитрий 
Иванов, Андзор Апхудов, Беслан бла 
Залим Дзуевле, Залим Гаданов, Свет-
лана Березгова, Эдуард Купов, Олег 
Саральпов, Тимур Мирзов, Мухамед 

Польшаны Цеханув ша-
харында ауур атлетикадан 
Европаны биринчилиги 
бардырылгъанды. Анда 
Къабарты-Малкъардан 
жаш гёжеф Богъатырланы 
Таулан доммакъ майдал 
къытханды, деп билди-
реди республиканы ауур 
атлетикадан жыйымдыкъ 
командасыны тамата тре-

нери Михаил Шикемов. 
Таулан 13-15, 16-17 жыл-

лары болгъанланы  къау-
умунда 73 килограммгъа 
дери ауурлукъда эриш-
генди. Двоеборьеде ол, 
239 килограммны (107/132) 
кётюрюп, саугъалы жерге 
чыкъгъанды.

КУЛЬЧАЛАНЫ 
Зульфия.

Солдан онгнга: Хасан Абезиванов белгили къабартылы 
суратчы Руслан Цримов бла.

Билдире тургъаныбызча, 
бу кюнледе Минги тауда 
дуния рекордланы фестива-
лы бардырылгъанды. Анда 
къоркъуусузлукъну Россейни 
МЧС-ини Элбрус бийик тау 
излеу-къутхарыу отрядыны 
келечилери жалчытхандыла. 

Къутхарыучула фестиваль-
гъа кеслерини юлюшлерин 
да къошхандыла. Тауну ба-
шында отрядны келечилери  
Хаджиланы Азнор, Шауала-
ны Азамат, Глашланы Ислам  
узунлугъу 99 сантиметрге 
жетген жалбауурну бишир-
гендиле эм ол кезиуде алай-

да болгъан къонакъланы 
сыйлагъандыла. 

Фестиваль Къабарты-Мал-
къарда, саулай Россейде 
да ёсе келген тёлюню кюч, 
ниет жаны бла да юйретиуде 
спортну бла туризмни магъ-
аналарын белгилеуде уллу 
магъананы тутады. «Россей-
ни рекордларыны китабы» 
проектни мураты спортда, 
архитектурада, география-
да, ол санда адам байлыкъ 
жаны бла да къыралыбызны 
уллу хазнасыны юсюнден 
битеу дуниягъа билдириудю. 

Бизни корр.

8-16-жыллыкъ сабийлерин жангызлай 
ёсдюрген аталагъа неда аналагъа, ала-
ны файдалары инсаннга жашау этерге 
керекли ахчаны регионда тохташды-
рылгъан эм аз ёлчеминден озмай эсе, 
ай сайын пособие тийишлиди. Файданы 
ёлчемин тохташырыр ючюн, жылгъа 
тюшген ахчаны 12-ге эм юйюрде болгъан 
адамланы санына юлеширге керекди.  

Пособие сабийлеге жашау этерге ке-
рекли ахчаны эм аз ёлчемини жартысына 
тенгди, анга жылны аллында индексация 
этиледи. Республикада ол 6907,5 сомду, 
толу болмагъан юйюрледе хар балагъа 
энчи тёленеди. Пособие бир жылгъа 
тохташдырылады, артда аны болжалы 
заявлениягъа кёре создурургъа болады. 
Заявление сабийге сегиз жылы толгъан-
лай жарым жылны ичинде берилген эсе, 

ахча да ол кезиуден келип башларыкъды, 
андан кечирек жазылгъан эсе уа, ол кюн-
ден башлап. 

Алай бла къошакъ ахча бериледи:
- ата-анадан бири ёлген эсе, белгисиз 

тас болгъан эсе, баланы туугъанына шагъ-
атлыкъ къагъытда аты жазылмагъан эсе;

- сабийге ата не ана, неда аны законлу 
келечиси къарап, анга сюдню оноуу бла 
алиментле тёлене эселе;

- бала да, анга къарагъан инсан да 
Россейде жашай эселе;

- юйюрню тепдирилген эм жеринден 
тепдирилмеген мюлкю тохташдырылгъан 
излемледен кёп болмай эсе;

- файдасы башда белгиленнген ёлчем-
леден озмай эсе.

Пособияны бермезге быллай сылтаула 
бардыла:

- заявленияда ётюрюк неда толу бол-
магъан шартла ачыкълансала. Экинчи-
синде жетишмеген документлени 5 ишчи 
кюнню ичинде келтирирге жарарыкъды;

- пособияны алыргъа излеген адамны 
ата-ана эркинликлери сыйырылгъан 
эселе;

- сабийге 17 жыл толгъан эсе;
- пособие тёленнген сабий башха опе-

куннга берилген эсе неда аны ёсдюрюрге 
къырал учреждение алгъан эсе (энчи би-
лим бериу программалагъа кёре окъугъан 
сакъат сабийле бу тизмеге кирмейдиле);

- сюдню оноуу бла пособияны алгъан 
абадан адам дееспособный болмагъаны 
тохташдырылгъан эсе;

- пособие тохташдырылгъан бала ау-
ушхан эсе;

- сабийге къарагъан адам ёлген эсе;
- сабийге къарагъан адамны право ни-

замны сакълаучу органла излеуге берген 
эселе неда ол тюрмеге тюшген эсе;

- сюдню оноуу бла алиментлени тёлеу 
тохтатылгъан эсе.

Бизни корр.

Хыйлачы терк 
табылгъанды

МВД-ны Нальчикде Управлениясы-
на 23 августда 39-жыллыкъ яникойчу 
жаш келгенди. Ол билдиргеннге кёре, 
бир ай мындан алгъа ол хазна таны-
магъан биреу эки ойнаучу приставка-
ны кесине ортакъгъа бер деп тилеген 
эди андан. Бу затланы багъасы уа 55 
минг сом болады. Ол инсан ахчаны 
заманында тёлеп турургъа сёз бер-
генди, алай бир кере келтиргенинден 
сора приставкаланы 33 минг сомгъа 
сатханды, аны да кеси сюйгенича 
къоратханды.

Оператив-излеу ишни чеклеринде 
уголовный розыскны келечилери ол 
адамны тутхандыла. Ол а 29-жыл-

лыкъ нальчикчи жаш болуп чыкъ-
гъанды.

Жаш адам этгенине угъай деме-
генди, ишни болгъаныча айтханды. 
Анга Уголовный кодексни 159-чу 
статьясыны 2-чи кесегине тийишли-
ликде уголовный иш ачылгъанды, 
деп билдиргендиле МВД-ны КъМР-де 
пресс-службасындан.

УЛБАШЛАНЫ Мурат.

Наркотикле бла 
тутулгъанды  

Кёп болмай Нальчикде УМВД-ны 
наркотиклеге къажау бёлюмюню ке-
лечилери оператив-излеу жумушла-
ны кезиуюнде Калинин атлы орамда  
ишеклик туудургъан биреуленни тох-
татхандыла. Ол 31-жыллыкъ шахарчы 
болуп чыкъгъанды.  Аны  иги къар-

магъанларында,  анда   акъсылдым 
порошогу бла  беш полимер пакетчик 
табылгъанды. 

Следствиени кезиуюнде ол опера-
тивниклеге  шахарда наркотиклени 
жашырын салгъан жерлерин да 
кёргюзтгенди. 

Экспертиза этилгенден сора  
пакетледе 7,99 грамм чакълы 
«N-метилэфедрон» неда «соль» 
деген аты бла наркотик болгъаны  
ачыкъланнганды. Эр киши  аны 
Интернетни хайыры бла сатаргъа  
алгъанын да букъдурмагъанды. 

Ачыкъланнган шарт бла байламлы  
аманлыкъчыгъа Уголовный кодексни 
228.1-чи статьясыны 4-чю кесегине  
тийишлиликде  уголовный иш ачыл-
гъанды.   

МАГОМЕТЛАНЫ Сулейман. 

Кёпжыллыкъ сынам кёр-
гюзтгенича, юйледе бла 
фатарлада от кёбюсюнде 
адамла къоркъуусузлукъ-
ну жорукъларын билме-
генлеринден неда алагъа 
сансызлыкъ этгенлеринден 
тюшеди. Былайда биринчи 
жерледе отну хайырланн-
ганда уллу кёллюлюк, жы-
лытыу приборланы, газ пли-
таланы къараусуз къоюу, 
электропроводкагъа асыры 
кёп жюк бериу, сабийле от 
жаннган жерге узалмазла-
рына эс бурмау барадыла. 
Аны бла байламлы МЧС-
ни ишчилерини баш бор-
чларындан бири адамла 
бла тюбешиуле бардырыу, 
аланы кезиулеринде от тю-
шюуге къоркъуусузлукъну 
жорукъларын эсгертиу эм 
ангылатыуду.

Алай бла министерствону 

регионда бёлюмюню ке-
лечилери шахарчыла бла 
тюбешгендиле, къыйын 
болум чыкъмазча, турмуш-
да от бла къалай ишлерге 
кереклисин, бир зат жанн-
ган эсе, не мадар этерге 

боллугъун айтхандыла. Ала 
сертификацияны ётмеген 
неда гражданла кеслери 
жарашдыргъан электро эм 
газ приборланы, баллон-
ладан жаннган печьлени 
хайырланыу уллу къоркъуу 

чыгъаргъанын энчи белги-
легендиле эм вентиляция 
бла тютюн чыкъгъан ка-
налланы къалай тутаргъа 
тийишлисин эсгертгендиле. 

- Быллай тюбешиулени 
мураты - жамауатны къор-
къуусуз жашау бардырыр-
гъа юйретиудю, аланы от 
бла ишлеуде сакълыкъны 
жорукъларыны магъана-
ларына тюшюндюрюудю. 
Профилактика ишибизни 
чегинде 70 адам бла ушакъ 
бардыргъанбыз, аланы 
барысына да от тюшюуге 
къоркъуусузлукъну жал-
чытыуну юсюнден билди-
риулери бла къагъытла 
юлешиннгендиле, - дегенди 
надзор иш жаны бла тамата 
инспектор Алим Хежев. 

ХАБИБУЛЛАХЛАНЫ 
Зульфия.

Терсликсиз 
азап чекгенле

Бек узун жалбауур бла сейирсиндиргендиле

САКЪЛЫКЪ

Хар инсан бла энчи ушакъ – 
тынчлыкъны мурдору

ДЗЮДО

Бабаланы Къууанчны хурметине – 
битеуроссей эришиуле

Боготов эм Эдуард Марышев юй-
ретедиле. 

Хорлагъанла Россейни кубогуна 

къатышырыкъдыла, ол а 4-7 но-
ябрьде Ижевскде боллукъду. 

Даражалы турнирден - 
эки майдал

АУУР АТЛЕТИКА

Богъатырланы Тауланда 
- «доммакъ»

Адам эм закон

ПЕНСИЯ ФОНД

Сабийликден кёп къыйынлыкъла сынаргъа  тюшген 
бир адамны  юсюнденди бу хапарыбыз.  Ол да кимди 
дегенде, бу  кюнледе токъсан жылы толгъан  къабартылы  
акъсакъал Хасан Джамболатович Абезивановду. 

 Алгъаракъда биргесине олтуруп, жашау жолуна тынгы-
ладым. Бюгюнлюкде ол кеси жангыз жашайды Нальчик-
де. Юй бийчеси ауушханды. Жашы Жамболат  юйюрю 
бла Москвада турады.


